
E T  V E U R O F F I E N  Jan Koops

Revelusie

D’r bin veraanderings in et leven die zo staorigan gaon daj’ et kwaolik deurhebben. Gaondeweg 

wodt je zicht minder, de krachten nemen of en dan hier en dan daor kriej’ last van kleine kwaolties; 

et oolder wodden komt niet in iene klap. In de tuun gaot et al krekliek. Ie daenken alle ontuug 

vothaeld te hebben, mar nao verloop van tied bliekt dat onder de grond een hiel perces van uut-

breiding gaonde west het, en daegeliks stikt et op meer plakken de kop weer op.

Bi’j mien stamboomonderzuuk zie ik et ok bi’j et vernumen. Vroeger wodde een strikte volgodder 

van vernumen hanteerd die trouwens wel regionaol bunnen was. Mar tegenwoordig is d’r an de 

naemgeving gien touw meer vaaste te kneupen. Van alles wodt uut de kaaste haeld om et kiend 

mar een zo biezunder meugelike naeme te geven. Bi’j et deurlopen van de veurnaemen in mien 

femilie is dat perces geleidelik gaon. Bi’j bepaolde takken zette et niet meer dudelik vernumen al 

vroeg in, in aandere takken is et pas van de laeste twintig jaor.

Ok in de tael is zoe’n ontwikkeling gaonde. Hieltied meer wodt et Nederlaans inwisseld veur Engel-

se of Duutse of Fraanse woorden. Waoromme zollen wi’j ‘flyer’ bruken moeten waor ok ‘vouwbrief’ 

zegd wodden kan?

En et Stellingwarfs? De perveensie wol oons op ’e schoelen an et Fries hebben, de gemienten en 

perveensie wo’n bi’j et jaor zuniger as et op subsidie ankomt en bi’jtieden gaot juust een niet-Stel-

lingwarver baentiesman of wethoolder over dit soorte van regionaol kultuurbeleid. Stappien veur 

stappien wodt zo perbeerd oonze tael, en daormit de kultuur, om ziepe te helpen.

Mar krekliek as in Gallië een klein dörpien is daor Asterix en Obelix heur mit hulpe van een tover-

draankien kranig verweren tegen de Romeinen, zo is d’r in et zuden van Frieslaand een kluppien 

meensken dat, naor alle gedaachten mit hulpe van een daegeliks nippien Stellingwarver krude-

bitter, de kop d’r veurhoolt. Zi’j gaon niet zomar an de kaante as d’r wat van hogerhaand op heur 

ofkomt.

Haost vuuftig jaor leden hebben die meensken heur bi’j mekeer ansleuten en sund die tied wodt 

staorigan et Stellingwarfs onder- én bovengronds deurgeven.

Heur waopen is gien menhir, nee, zi’j  brengen literetuur in de stried. Zi’j hebben gien hontien Idefix 

die wat bi’j heur ommescharrelt, zi’j hebben Marja de poes. En in et plak van de druïde Panaromix 

hebben de Stellingwarvers heur eigen leverancier van godenspies: Johan Veenstra. Al wiethoelange 

levert hi’j op gezette tieden weer wat of waordeur de Stellingwarver starker wodt en him meten 

kan mit de overheersers.

Zien schrippen is beloond en et wark van de oe zo bescheiden schriever kan now mit een ni’je 

naeme anduded wodden. Johan is gien man van gewelddaodig verzet mar hi’j het mit zien briede 

oeuvre een revelusie ontketend, de Anjerrevelusie.

Meer daorover en nog hiel vule aandere mooie zaeken vienen jim in disse Ovend.

Een protte leesplezier!

Johan Veenstra

Wie bin ik dat me dit overkommen moch!

A j’ je niet al te slim vergallopperen wil-
len, kuj’ et beste mar niet te rad mit de 
tonge wezen... Ik bin lid van een protte 

goeie doelen en die hebben nog wel es de 
gewoonte om je te bellen mit de vraoge aj’ 
niet meer geld in een jaor geven willen. Ik 
argere me best wel vaeke an die belderi’je. 
En doe gebeurde et dus op 20 jannewaori dat 
de tillefoon gong en heurde ’k een aemeri’je 
laeter een vrouw zeggen dat ze van et Preens 
Bernhard Kultuurfoons was. Oe, nee toch, 
docht ik. Weer zoe’n iene! En doe flapte’k 
d’r zomar uut: ‘Jow willen zeker meer geld 
hebben!’
‘Nee,’ zee die vrouw, ‘ik wol jow even vertellen 
daj’ van ’t jaor een Zulveren Anjer kriegen.’
Die vrouw was Cathelijne Broers, de direk-
teur van et Kultuurfoons. En doe wa’k even 
stille. Ik kon me wel veur de kop slaon! Ik bin 
vervolgens diepe deur et stof gaon, mar ze 
snapte et best en we zaggen beidend hiel arg 
de humor d’r van in.
Een Zulveren Anjer! Daor ha’k dus echt nooit 
op rekend. Ooit hadde de Stellingwarver 

Schrieversronte al es een Friese Anjer kregen, 
dat ik nam an dat et Stellingwarfs wel goed 
en genoeg an bod west was. Mar et was wel 
waor! Zoe’n hoge onderscheiding! En dat 
veur mi’j! Mien hemel nog an toe! Ik moch op 
4 juni naor Preenses Beatrix in et Peleis op ’e 
Dam. Dan bi’j’ toch wel speksnieder!
Een dag of wat laeter belde Arno Brok, de 
Kommesaores van de Keuning, om me te 
fielseteren.
‘Ik zal zo gauw as ’t mag naor de winkel om 
ni’je kleren,’ he’k tegen him zegd, ‘ik wil daor 
netties over de heerd kommen. Mar ik wete 
werachtig niet meer hoe a’k een strik veur 
doen moet.’
‘Dan help ik jow daor wel bi’j,’ zee de Kom-
mesaores. 
Tussen 20 jannewaori en de officiële bekend-
maeking op 19 meie zatten vier lange maon-
den. En al die tied wodde d’r verondersteld 
da’k een slot op ’e mond hadde. Dat is me niet 
altied goed lokt. Hoe langer as et duurde, des 
te groter de verleiding wodde en vertel et an 
nog een peer goeie vrunden.  Intied kwam d’r 

een filmploeg om me te filmen. Thuus en bi’j 
de Schrieversronte in Berkoop. 
En doe wodde et 19 meie en wodde ’k een 
peer daegen leefd. Interviews, een protte 
reakties, bloemen... Kommesaores Brok en 
burgemeester Van de Nadort van West-Stel-
lingwarf kwammen tegere bi’j me an de deu-
re, elk mit een groot boeket bloemen. Hoe 
mooi wi’j’t hebben! Abe de Vries interviewde 
me veur et Friesch Dagblad. Mit Erica Bronk-
horst van et Kultuurfoons he’k gedurende die 
tied een geweldig goed kontakt had. Zi’j het 
me in wezen naor Amsterdam toe loodst.
Dat op vri’jdagmorgen 4 juni ston dat dood-
gewone Stellingwarver plattelaansjoongien 
in zien goeie goed klaor en ree d’r een taxi 
veur. Kapster Bertha hadde me et haor nog 
even netties maekt en d’r een flut haorlak op 
spuit en Fettje hadde me et strik goed omme-
daon en d’r nog een prieskaortien ofhaeld... 
Twie uren laeter wodde ’k deur de massiesee 
konterleerd veurda’k et peleis in moch en ik 
mos mien inentingsbewies zien laoten. En 
doe wodden de laureaten deskundig opvon-
gen deur de meensken van et Preens Bern-
hard Kultuurfoons. Ze leuten oons alvast zien 
waor as we in die prachtige Burgerzael zitten 
en staon mossen, hoe de uutrieking in zien 
wark gaon zol, wat Beatrix doen zol en wat 
wi’j doen mossen. 
Dat doe zatten we daor om even veur elf ure 
klaor.Wat mooi trouwens da’k lekker gewoon 
praoten kon mit Albert Haar uut Zuudwool-
de! Et was al rap dudelik dat de flut fotogra-
fen veural kommen was veur Beatrix en Joop 
en Janine van den Ende. Mar ik zol mezels 
laeter nogal zien in et NOS-journaal en et 
royalty-pergramme Blauw Bloed.
De preenses kwam d’r in en de plechtighied 
begon! Daegs d’r veur wa’k hatstikke gespan-
nen, mar ik hebbe de hiele plechtighied toch 
aenlik wel hiel ontspannen en mit groot ge-
noegen mitmaekt. Mar ik zat vanzels toch ok 
wel een betien in een roes. Doe dat filmpien 
over mi’j zien laoten wodde en Cathelijne 
Broers, de direkteur van et Preens Bernhard 
Kultuurfoons, vertelde waoromme as de 

Anjer an mi’j toekend wodde... Doe docht ik 
toch wel: Dit gaot dus over mi’j. Ik zitte hier 
echt! Ik drome niet! Wat een wonder! Mar ik 
geneut volop. Ok van de prachtige meziek 
van et ensemble ZOEF en et optreden van 
Ellen ten Damme.
Doe et oflopenen was, wodden d’r foto’s 
maekt van oons mit Beatrix. D’r weren hap-
pies en draankies en we konnen allemaole 
omstebeurten een praotien mit de preenses 
maeken. Ze gong an een taofeltien zitten 
en heur hofdame regelde et zo dawwe ien 
veur iene bi’j heur an dat taofeltien terech-
te kwammen. Et was een goeie zet west 
da’k in dat filmpien vertelde dat Hitzacker, 
et geboorteplak van preens Claus, ok in et 
Nedersaksische taelgebied ligt. Ik bin daor 
vuuf jaor leden een peer daegen west. Van 
de Stellingwarver Schrieversronte kree’k veur 
mien 70ste verjaordag twie overnaachtings 
veur twie personen in hotel Waldfrieden in 
Hitzacker. Daor haokte Beatrix drekt op in. Ze 
vertelde dat ze daor indertied netuurlik gere-
geld bi’j de femilie kwammen. Et ze hadde et 
Stellingwarfs in et filmpien hiel goed verstaon 
kund. Ik kon aenlik hiel makkelik mit heur  
praoten. Et was allegeer hiel gewoon en 
aorig.
Mit de hofdame he’k trouwens ok nog een 
schoffien praot over... Britse en Scandinavi-
sche thrillers. We hadden omtrent dezelde 
smaek. Wallander, Vera...  Et was al mit al een 
dag om nooit te vergeten! Doe ’k veur et pe-
leis weer op ’e taxi ston te waachten, zee een 
vrouwgien dat in et peleis warkte: ‘Ie moe’n 
nog een hiel aende reizen veurdaj’ thuus 
binnen, ik maeke gauw even een lunchpak-
kettien veur je klaor. Dan kuj’ dat onderweg in 
de auto opeten.’ En doe kwam ze even laeter 
anzetten mit een tassien mit drie bolties, een 
appel en een flessien vas past sinesappelsap. 
Wat aorig!
Doe ’k thuus was he’k drekt de kotte broek 
anstruupt en doe begon et een gekkehuus 
te wodden. D’r wodden bossen bloemen 
ofleverd. Ok een boeket van Sietske Poep-
jes uut naeme van Dippeteerde Staoten en 

laeter van burgemeester en wethoolders van 
Oost-Stellingwarf. D’r kwammen bloembak-
ken mit bloemen veur butendeure. En weer 
interviews en al die tillefoonties en mailties... 
En d’r zol nog een vracht kaorten over de 
post kommen. Onveurstelber! Kommesaores 
Arno Brok infermeerde hoe et west was...  
Aovens laete he’k alles nog es rustig bekeken 
en ik docht : Wie bin ik dat me dit overkom-
men moch!

Van 1974 of verschenen van Johan Veenstra de 
volgende boeken in et Stellingwarfs:

Wilde gaanzen, verhaelen en riempies, 1974
Fluitekruud, verhaelen, 1977
As de wilde roze bluuit, gedichten, 1979
Een vlinder van zulver, roman, 1981
Naachs goelen de honnen, roman, 1984
Lamert en Lutske, verhaelen, 1987
De toren van De Lichtmis, gedichten, 1988
Lamert, Lutske en Doerak, verhaelen, 1990
Stellingwarver Stiekelstokkies, radiovertelle-
gies, 1991
De boot naor Valhöll, verhaelen, 1992
Stellingwarver Stiekelstokkies 2, radiovertelle-
gies, 1993
Sletel parredies, gedichten, 1994
Stellingwarver Stiekelstokkies 3, radiovertelle-
gies, 1995
Een meenske is gien eerpel, verhaelen, 1997
Verrassend Stellingwarfs, vertaelings, 1998
Toegift, roman 1999
Winterlaand, gedichten, 2001
Wonder boven wonder, volksverhaelen, 2002
De wereld is gek, verhaelen, 2004
Een brogge van glas, roman, 2006
Longerlaand, gedichten, 2007 (tegere mit 
Peter Hiemstra)
Et geheim van de wiend, roman, 2009
Laandschop, gedichten, 2009 (tegere mit 
Peter Hiemstra)
Mit et waeter veur de dokter, verhaelen, 2012
Een vrouw van ivoor, roman, 2015
De overkaant van et waeter, gedichten, 2017
Vroeger is veurgoed veurbi’j, roman, 2018
Et liek in de Lende, thriller, 2021

Kanjer

Wat is die Johan Veenstra
‘Oonze’ Johan wel te verstaon!
Toch een kanjer
En wat blift hi’j gewoon!

Dan weer staot hi’j
Naost de borgemeister
Dan weer pronkt hi’j naost
Echt waor, Joop van den Ende!

Hi’j is oonze BN-er
Oonze bekende van de 
Stellingwarver Tael en Kultuur
Hi’j is mit ofstaand!

Oonze ambassedeur
Hi’j schrift, hi’j vertelt en 
Hi’j reist deur et hiele laand
Veul eerbetoon is zien loon!

Al dat d’r ommetoe geheister 
Even strak in et pak bi’j Beatrix
Veur de Zulveren Anjer
Dat nemt hi’j grif veur lief!

Hi’j gaot d’r veur, nemt et ongemak
Zels al moet hi’j dan even 
Zien eigenhied, zien memmetael
Verruilen veur et Nederlaans.

Al moet hi’j over de greens
As gieniene beter schrift
Dan is de pries wel hoge
Mar de opstikker weerd.

Attie Nijboer, 9 juni 2021

A n et aende van de meimaond wodde 
in de dörpskantine van Ni’jberkoop de 
voice-over opneumen t.b.v. een doke-

mentaire over et Fochtelervene. Et verhael 
veur die dokementaire wodde schreven deur 
historikus Thomas Rovers uut Grunningen, 
en ok de opnaemen en de regie weren in 
hanen van him. Hi’j dee dat in opdracht van 
de Stellingwarver Schrieversronte, die veur 
dit prachtige projekt een flink subsidiebedrag 
kreeg van Rabobaank Heerenveen-Zuidoost 
Friesland. 

   

Veur de eerder nuumde voice-over zorgde 
Femmie van Veen van Hooltpae, veur et ge-
luud tekende Robert Lanting uut Arnhem die 
ok de filmmeziek schreef en uutvoerde. De 
animaosies bin van Timme van Munster uut 
Grunningen, en d’r kon gebruuk maekt wod-
den van prachtig wark van Ulco Glimmerveen 
uut Dwingel. De produktie was in hanen van 
Sietske Bloemhoff (Ni’jberkoop). 
De dokementaire ’Van Iestied naor wieshied’ 
zal in september prissenteerd wodden.

Sietske Bloemhoff

Prissentaosie dokementaire ‘Van iestied 
naor wieshied’ in septemer

Thomas Rovers was de oflopen peer jaor riegelmaotig mit zien kamera in et Fochtelervene te vienen

Ontstaons- en laandschopsgeschiedenis
In de verhaelende dokementaire, die on-
geveer een ure duren zal, kommen veul 
verschillende aspekten an de odder die mit 
et Fochtelervene te maeken hadden, of nog 
altied hebben. Hoe ontston et gebied, wie 
woonden d’r, hoe leefden de meensken mit 
en op et vene, wat veraanderde d’r deur de 
jaoren henne.
Veul ommedaenken is d’r veur de ontstaons- 
en laandschopsgeschiedenis van et gebied. 
In de film vertellen daor mit naeme dr. Roy 
van Beek (archeoloog) en promovendus 
Cindy Quik (fysisch geograaf ) over. Beide 
bin verbunnen an de WUR (Wageningen 
University & Research), en bin deur laand-
schopshistorikus drs. Dennis Worst uut Else 
hierveur benaoderd. Worst, sund een posien 
warkzem bi’j Laaandschopsbeheer Frieslaand 
in Beetsterzwaog, vertelt zels over de laand-
schopsgeschiedenis. An de dokementaire 
warkten o.e. ok Netuurmonumenten (eigener 
en beheerder van et gebied) mit en streek-

kenner Otto de Vent van De Fochtel. Butendat 
is ok Jan Oosterkamp van De Fochtel, die in 
september 2020 uut de tied raekte, in de film 
te zien en te heuren. In et vroege veurjaor van 
2020 was Rovers nog op bezuuk bi’j Ooster-
kamp en maekte doe die opnaemen.  

Van oergebied tot van levensbelang
Mit disse briede opzet wil de Stellingwarver 
Schrieversronte veural zien laoten wat et 
Fochtelervene deur de ieuwen henne west 
is: van oergebied tot van levensbelang veur 
de bewoners, tot et netuurgebied van now. 
Antrekkelik veur de meensken in de buurt en 
veur bezukers van heinde en veer. 

Trailer
Om now alvast een betien in de kunde te 
kommen mit Et Fochtelervene. Van Iestied tot 
wieshied kuj’ naor de trailer kieken. Die is al 
een schoffien te zien op o.e. oons You Tube 
kenaol en dat kuj’  makkelik vienen op oonze 
webstee stellingplus.nl.

Robert Lanting (links) nemt 
de voice-over op. Thomas 
Rovers konterleert intied de 
kombinaosie van beeld en 
tekst. Thomas schreef eerder 
de filmtekst veur de film 'Daor 
klept de klokke weer' en voerde 
ok de regie daorveur. Veur 
de Stellingwarver Schrievers-
ronte nam hi'j veurig jaor ok 
verhaelties van Tomke op film 
op, omreden deur corona de 
veurleesaktie niet deurgaon 
kon. Robert schreef indertied 
de prachtige melodie van 
et filmlied 'Stellingië' veur 
'Daor klept de klokke weer', en 
zorgde veur de jingles van et 
radiopergramme/podcast 'In 
Twielochten'

A j' gien regenjasse bi'j je hebben dan 
regent et vaeke. Doe Betty van huus 
gaon was leek et zok mooi weer. De 

zunne ston hoge an de locht en d'r was haost 
gien wiend. Dit mos wel een goeie morgen 
wodden. Dat moch ok wel es. Et was zo koold 
west de laeste weken. De meitied hadde een 
roerige ofsluting. Wat spietig dat ze niet op 
bujjerader keken hadde! 

Ze fietste naor et centrum, de grote tasse an 
't stuur. Daor kon hiel wat in; d'r was mark. 
Ze wol ok een jurkien kopen, mar wus niet 
percies wat veur iene. Eins had ze niet zovule 
sjoechem van wat d'r in de mode was. Niet al 
te donker en wat sportief. Goed bekeken was 
et gezelliger west om mit man en kiend kle-
ren te kopen. Zi'j mossen tegen heur jurkien 
ankieken. Dickie, heur zeune, was liekewel 
naor schoele en heur man Albert was d’r 
niet... Waor as hi'j uuthong, et was heur vol- 
slegen onbekend. Twie jaor leden was hi'j vot-
lopen naodat ze ommeraek spul had hadden. 
Nao een half ure roepen en raozen was hi'j de 
kaemer uutgaon en hadde de deure mit een 
klap aachter him dichtesleugen.

Et was niet de eerste keer dat ze ruzie had 
hadden. Et kwam zo ienkeer in de veertien 
daegen veur. Et begon mit woorden over 
kleinigheden. D'r kwam meer uut heur mond 
dan uut zienend. As zi'j et niet winnen kon, 
begon ze te slaon! Hi'j sleug niet weerom-
me, mar perbeerde verstaandig mit heur te 
praoten. Zoks maekte heur nog lelker. Ze 
begon nog hadder te boken en dan leup 
hi'j de kaemer uut. Dat speulde al een jaor. 
Dickie van twaelf leed d'r onder. Pattietoeren 
was hi'j d'r bi'j, meerstal verstopte hi'j him op 
zien kaemertien. Dan drokte hi'j een kussen 
tegen elk oor om niks heuren te kunnen. As 

alles stille wodde begon hi'j te goelen en was 
uren overstuur. Albert was rap vertrokken 
naor de kroeg. Midden in de naacht kwam hi'j 
weeromme. Betty was dan al bekommen. Al-
les leek vergeten en vergeven. Mar een weke 
of wat laeter begon et opni'j.

Die laeste keer was hi'j niet weerommekom-
men. Ze hadde waacht en waacht. Ze hadde 
vrunden en kunde opbeld. In de kroeg was 
hi'j die aovend niet west. Wonderlik, ze hadde 
him veur et eerst sund weken mist. Hi'j was 
die naacht niet thuuskommen, de weken en 
maonden daornao ok niet. Doe kreeg ze deur 
dat ze aenlik toch niet zonder him kon. Hi'j 
belde niet op en schreef liekemin. Hoe kon 
een meens zo van de wereld verdwienen?
Een half jaor laeter vertelde een kamme-
raodske dat heur man in Rotterdam mit him 
praot hadde. Ze mossen de groeten hebben, 
mar zien adres kreeg ze niet. Hi'j hadde d'r 
groezelig uutzien; een roege baord, lang haor 
en een smerige spiekerbroek an. Niks veur Al-
bert, die d'r altied zo pikobello uutzag. Waor 
zol hi’j onderdak hebben? Zol hi’j nog wel es 
an heur en Dickie daenken?

Riegelmaotig docht ze an him, mar eins kon 
ze heurzels wel redden. Ze hadde van een 
halve baene een hiele maekt. Heur warktie-
den sleuten goed an op ’e schoeletieden van 
heur zeune. De jonge hadde heur elke dag 
weer vraogen steld waor ze gien bescheid 
op geven kon. Hoe kon zien pappe zomar 
verdwienen? Kon de pelisie niet naor him 
zuken? Ston hi'j nargens op facebook? Al die 
vraogen hadden heur zeer daon. Hi'j was een 
goeie heit west. Ze hadde kunde van eertieds 
verleuren, mar d'r weren eren bi'j kommen. 
De aovens weren seins ienzem. Wat hadden 
ze vaeke lekker bi'j de eupen heerd zeten 

Harmen Houtman

Et taofeltien

te kletsen. Now zat ze op een flattien bi'j de 
centraole verwaarming. Mar alles wende.

Daor ston ze op 'e stoepe. Et regende dat et 
geut. Ze hadde gien regenjasse, gien parre-
plu, niks. Et volk vleug de winkels in, de auto's 
deden de lochten an. Markkoopluden legden 
klieden over heur negosie. Ze ston veur de 
kroeg. Zol ze d'r mar ingaon? Mit een natte 
haand drokte ze de deure eupen. De druppen 
van heur rok vullen op ’e deurmatte. Toch 
gaf dit plak heur nog de hieltied plezierige 
gedaachten an de begintied mit Albert. 't Was 
beheurlik vol. Gien wonder mit dit honne-
weer.
Ze hong de natte jasse op 'e kapstok en hael-
de een kaom deur heur lange, blonde haor. 
Wiefelende keek ze om heur henne. D'r was 
gien leeg taofeltien meer. Ze leup wat rond 
en nikte een peer bekenden toe. Ze was hier 
al tieden niet meer west. Alles was haost liek 
bleven. De zwaore balken, de échte keerzen 
op ’e taofels, de botties mit steulen straotnae-
men op ’e aachterwaand. Bi'j et raem was mar 
ien taofeltien waor as iene man zat. Dan daor 
mar henne, was heur gedaachte. Wat onwisse 
stapte ze naor veuren, trok de stoel an en 
gong zitten. De man die as d'r zat was vot-
deuken aachter de Volkskraante. Een koppien 
koffie en een reumertien kejak stonnen veur 
him. Ze winkte de lange ober en bestelde een 
cappucino mit een vulde koeke. 

Nao een peer menuten ston d'r een hiete 
kop veur heur. Ze nam de eerste hap van de 
koeke en steerde naor buten. De straote was 
nat en leeg. De koopluden sleugen mit kracht 
de regen van et dak van de kraom of. 
'Dag Betty,' klonk et opiens! Verheerd keek ze 
op. Wie reup heur naeme? Ze keek om heur 
henne, mar zag gien kunde.
'Ik was et,' zee de vent tegen heur over. Stao-
rig kwam hi'j aachter de kraante weg. Kende 
ze disse man? Lang haor, een baord en een 
spiekerpak. 
'Bin jow et, Albert?' fluusterde ze. 
'Ja, ik bin et,' zee de man. 

Even wus ze niet wat ze zeggen mos. Twie 
jaor hadde ze niks van him heurd en now zat 
ze tegen him over! 'Hoe koj' hier?' vreug ze, 
'en wat doej' hier?'
'Ik bin hier veur zaeken en... misschien kom 
ik om wat van vroeger te zuken,' zee hi'j 
geheimzinnig. Bi'j et woord zaeken kreeg 
hi'j een glimlach om zien mond. 'Weej' nog 
Betty, dawwe hier zatten, zels in oonze verlo-
vingstied al?' 

Van et numen van heur naeme wodde ze 
zuver wat mankeliek. 'Ja, ik weet et nog,' zee 
ze en steerde wat dromerig naor de oolde 
eulielaampe die al jaoren op 'e tap ston. 'Elke 
zundagmiddag haost,' gong ze veerder, 'we 
dronken eerst koffie en nammen dan wat 
starkers.' 
‘Meerstal an etzelde taofeltien,' zee hi'j, 'an 
dit taofeltien. Ik hebbe oonze naemen d'r 
stiekem an de onderkaante in sneden. Iedere 
keer een stokkien van een letter meer, niet 
iene moch et zien. Vuul mar, hier an mien 
kaante.' Hi'j pakte heur haand even beet en 
leidde die naor et plak waor heur naemen 
stonnen. Et leek as gloeiden de toppen van 
heur vingers even. Zien haand was roeg 
wodden. Was dit de haand die heur ooit over 
de wangen streek, die heur bi'j et kuieren 
liefdevol vaastehul? Dat hi'j et nog wus van 
die naemen in dit taofeltien! 

'Hoe gaot et mit Dickie?' vreug hi'j opiens, 'ik 
mis him ofgrieslik, vanzels'. 
'Best heur, hi'j is een goeie leerling op schoe-
le,' was heur bescheid. Ze verzweeg dat de 
jonge weken naachs niet slaopen kund had-
de, naodat hi'j votgaon was. Overal zuken wol 
naor zien heit. 'Hi'j zit al een tied op judo. Het 
veurige weke de gele baand verdiend. Laeter 
wil hi'j graeg sportlerer wodden, zegt hi’j.' 
Dat zien zeune zo op him begon te lieken, 
docht Albert. Hi'j hadde ok jaoren op judo 
zeten. Zol hi’j oolde foto's van him tiedens 
een judowedstried vunnen hebben? 
'Dickie het een schoft in et gips zeten,' zee 
Betty, 'hi'j is een keer van et peerd valen en 

het et aankel breuken! Mar now kan hi’j d'r 
weer stevig op staon.'

Ze vertelde mar deur. Ok over dingen waor 
hi'j gien belangstelling veur hadde. Hi'j kon 
d'r gien woord tussen kriegen. Zo was et 
altied gaon. Wol ze niet weten hoe as et mit 
him gong? 
Nao een schoffien luusterde hi'j niet meer en 
keek waezig naor de regen die now staoriger 
naor beneden kwam. Op et aende van et 
langdraoderige verhael keek hi'j heur kaante 
op. 
'Vien ie ok niet?' vreug ze. 
'Ja,' zee hi'j zonder dat hi’j de vraoge heurd 
hadde. 
'Ken ie disse haansken nog?' perbeerde ze. 
Hi'j nikte van nee. 
'Die hebbe ik de laeste keer dawwe hier 
zatten van jow kregen,' verklaorde ze. 'Et was 
haast. Et wi'jde en miezerde wat en ik hadde 
et ofgrieslik koold. Doe hej' ze me kedo daon. 
Ze weren ommes zo duur!'

't Was krek as vuulde ze heur weeromme- 
gaon in de tied. Albert zat wat stillegies veur 
heur. Hiel rustig en wat ofwezig. 't Was krek 
as docht hi'j an hiele ere zaeken as waor zi'j 
et over hadde. Et leek dat ze opiens begon te 
glaansen, eins een betien opni'j te leven.
D'r kwam een glimk op heur gezicht. 'Weej' 
nog wel daj' mit Dickie an 't voetballen 
weren? D'r was gien doelpaol en daoromme 
bruukten jim et gloedni'je jek van him as 
paol. Wat was die jasse smerig. Mar de jongen 
geneut. En in die speultuun, doej' uut een 
soortement van dri'jmeule stapten. Ie bleven 
argens aachter haoken en hadden een dikke 
scheure in de bokse van je spiekerbroek. Wat 
hewwe lacht mit 'n drienend.' 
Even vertrok zien gezicht. Hi'j wus et mar al te 
goed, mar kreeg gien eupening om op heur 
te reageren. Zi'j was mar an et woord!

Doe ze ophul mit praoten was et even stille. 
Now markte ze pas dat hi'j nargens bescheid 
op geven hadde. Was dat altied zo west? Ze 

reup de ober nog een keer en bestelde opni'j 
koffie veur heur beidend. 'Mit een kejakkien,' 
reup hi'j d'r aachter an. 
Weer was et een tied stille. Toch geneut ze 
van him zoas hi'j daor zat. 
Inienen zee hi'j: 'Dus jow dregen mien ring 
nog!' 
'Ja,' zee ze, en streek d'r even over henne. 
Dat hi'j zoks nog opmarkte. Hi'j hadde nog 
belangstelling veur heur. Albert zag heur nog 
zitten. Ze wodde d'r waarm van. Alles was 
haost weer zoas eertieds. Ze zatten in dezelde 
harbarge, zi'j hadde zien haansken in heur 
tasse, ze dreug zien ring nog. En ze zatten 
bi'j et taofeltien, waor heur beide naemen in 
stonnen. Ze zweefde evenpies.

Dickie vreug zo vaeke naor him. As hi'j now 
nog es langeskommen wol, miemerde ze. Zol 
ze et an him vraogen? D'r lag gien lepeltien 
naost heur koppien, ze pakte dat van him 
wel. Hi'j zol et ok opkriegen, en heur hanen 
raekten mekeer opni'j een tel. Betty's ogen 
wodden vochtig en ze pakte een buusdoek. 
'Wat hej'?' vreug hi'j. 
'Ik hebbe wat in 't oge kregen,' leug ze, 'ik zal 
bi'j de spiegel in 't husien even kieken wat d'r 
inzit.' 
't Was allegeer zo onverwaachs. Ze hadde d'r 
niet meer op rekend. Ze vuulde heur onze-
ker. Wat docht en wol hi'j op dit mement? Ze 
kwam in de bienen en leup naor de spiegel, 
waor ze heur traonen dreugde. Nog even 
docht ze nao. Hoe zol ze him zoveer kriegen 
kunnen dat hi'j weer es langeskwam? Dat hi'j 
Dickie weer es over 't haor strieken kon en 
de jonge zien zol hoe wies hi'j mit zien zeune 
was Dat hi’j es weer bi'j heur thuus an de 
keukentaofel zat.

Doe ze de zael vuuf menuten laeter weer 
inleup was et taofeltien leeg! Hi'j was d'r niet 
meer. D'r zat nog wat koffie in zien koppien 
en in et reumertien was niks meer. Et lepel-
tien lag op 'e vloer. Vlogge keek ze et raem 
uut, mar zag alliend dat et opni'j weer hadder 
regende. Hi'j was vot .

Waorhenne? Ze hadde him niks vraogd! Ze 
wus niet waor hi'j woonde en wat as hi'j dee. 
Wat weren 'de zaeken', waor hi'j et over had 
hadde en waoromme zag hi'j d'r zo suterig 
uut? Ze kwam d'r aachter dat ze alliend over 

heurzels praot hadde!
'Even ofrekenen,' reup ze naor de ober, die 
achter de tap ston. 
'Hoeft niet meer, is al gebeurd, mit een dikke 
fooi,' zee hi'j en haelde de koppies op.

I n 2017 plaetsten wi’j een artikel over et 
vreselike tramoongelok in 1946 daor zes 
jonge meensken bi’j ommekwammenen. 

Zi’j weren naor De Rottevalle west naor 
körfbalwedstrieden. Zesse van de veroon-
gelokten kwammen van Makkinge, iene uut 
Ni’jhoorn en iene van Ooldehoorn.

Op 10 juni, op ’e dag of 75 jaor nao et on-
gelok wodde een herdaenkingsmonement 
onthuld om te zorgen dat dit ingriepende 
gebeuren niet vergeten wodt now d’r de 
hieltien minder meensken overblieven die et 
mitmaekt hebben of d’r dichte bi’j betrokken 
weren. 
Ruurd Verbeek schreef over et ongelok een 
stok veur Smelne’s Erfskip, et tiedschrift veur 

de kultuurhistorie van Smallin-
gerlaand. Hi’j zorgde d’r ok veur 
dat et monement d’r kwam en, 
hiel biezunder, hi’j kreeg et veur 
mekeer dat d’r femilie van alle 
slaachtoffers bi’j de onthulling van 
et monement was. 

Jan Koops

Tramongelok 1946

Bi’j de onthulling was femilie van alle slaachtoffers.

Een paneel mit daor de naemen van 
de slaachtoffers op is inklemd tussen 
twie stokken tramreel. Et monement 
staot op et plak daor et ongelok in 1946  
gebeurd is.

K rapan 500 jaor leden wodde in Berkoop 
Pieter Moll geboren. Hi’j warkte laeter 
as dokter in Sneek en Liwwadden. As 

schriever stelde Moll him op as een felle 
tegenstaander van de kwakzalveri’je in zien 
tied. Zien kleinzeune Petrus Moll was hoogle-
rer in de Griekse tael an de vroegere Akede-
mie van Frieslaand in Franeker. Hieronder wat 
meer over et leven en wark van disse beide 
mannen.

Pieter Moll (plm.1535- plm.1597) kwam om 
1535 henne in Berkoop op ’e wereld. Wat zien 
heit daor dee is niet bekend, meugelik was 
hi’j dokter of domenee. Pieter zal een onder-
nemend kereltien west hebben. Hi’j reisde 
naemelik in juni 1552 – nog mar zoe’n zeu-
ventien jaor oold – mit de koetse of misschien 
wel lopende naor Keulen om daor veur dok-
ter leren te gaon leren. Daornao leerde hi’j 
nog veerder an een peer hogeschoelen van 
Frankriek waor hi’j ok promoveerde in de me-
desienen. Weerommekommen in Frieslaand 
vestigde Moll him as ‘Docteur en Medicijne’, 
eerst in Sneek en laeter an de Bagijnestraote 
in Liwwadden. Van 1569 tot 1587 was hi’j in 
Emden ok liefarts van graaf Johan II van Oost- 
Frieslaand. Moll was trouwd mit de twintig 
jaor jongere His van Roorda van Hijum bi’j 
Stiens. Hi’j raekte rond 1597 in Liwwadden 
uut de tied.

Boek tegen de kwakzalveri’je
In 1563 leut Pieter Moll, alias Petrus Talpa - de 
vertaeling van zien naeme in ’t Latien - in 
Antwerpen et boekien Empiricus, sive Indoctus 
Medicus (Kwakzalver, of Ongeschoold Arts) 
verschienen. De tekst daorveur hadde hi’j een 
jaor eerder in Sneek in ’t Latien opschreven. 

An et hierbi’j ofbeelde titelblad kuj’ zien dat 
Moll himzels een Stellingwarfs ‘lichems-me-
dische’ schriever nuumde. Hi’j trok in zien 
geschrift stark van leer tegen de in zien tied 
rondtrekkende ‘gifmingers, leurders, mas-
seurs, goechelers, peerde- en veeartsen, 
haandelers in zalve- en reukwark, piskiekers, 
joden, zegeuners en vagebonden mit mooie 
praoties’. Moll beschuldigde disse charlatans 

Carol Klok

Pieter Moll;  
strieder tegen de kwakzalveri'je

Titelblad boek 'Empiricus' van Pieter Moll, drokt
in 1595 deur Aegidius Radeus in Franeker

van een gebrek an verantwoordelikhiedsge-
vuul. Deur heur geldzucht mishaandelden zi’j 
heur slaachtoffers ja mit veurbedochte raode. 
Zi’j weren ‘arger as adders en slangen’, schreef 
de dokter. 

Et boekien mit drienentachtig bladzieden 
wodde in 1579 en 1595 nog es drokt, eerst in 
Liwwadden, laeter in Franeker. Kennelik was 
d’r wel belangstelling veur. Een exemplaor 
van de laeste uutgaove wodt beweerd bi’j 
Tresoar in Liwwadden. Mar ie kun et ok zien 
op internet, op ’e thuusbladziede www.books.
google.nl, aj’ zuken op: petrus talpa empiri-
cus. Laeter gaf Moll nog een kot en stiekelig 
schimpdicht uut mit de titel Excilium Empyri-
corum (Balllingschop van de Kwakzalver).

Dat de geschriften van Moll onder et volk 
veul uuthaeld hebben, zal wel niet. Veur Jan 
Aarm Ongelok en Jan Boezeroen weren een 
bezuuk an een dokter as Moll vusen te duur. 
An zien boek hadden zi’j ok niks, ze konnen 
’t niet betaelen en al hielemaole niet lezen. 
Nee, de beide Jannen konnen weinig aan-
ders doen as veur een griepstuver mit heur 
mankelementen naor een toverder, strieker, 
koezetrekker, staarstikker of kwakzalver op ’e 
kermis toegaon.

Dokter Moll schreef nog dat medesienen 
deur een dokter niet op et gevuul mar mit 
verstaand veurschreven wodden mossen. 
Daormit was hi’j zien tied veer veuruut. Te-
genwoordig wo’n geneesmiddels en aandere 
soortementen van therapie alliend veur-
schreven en toepast as zi’j nao verstaandig 
onderzuuk bewezen hebben te warken. Moll 
gong bi’j zien dokterswark nog uut van de 
doe gangbere theorie van de vier lichemssap-
pen (bloed, sliem, gele en zwatte galle) van 
de Griekse dokters Hippocrates en Galenus. 
Aoderlaoten, lakseren en gebruuk van bloed-
zoegers zullen wat van zien menieren van 
behaandeling west hebben. Die numen wi’j 
tegenwoordig op oonze beurt kwakzalveri’je. 
Et kan verkeren, zee Bredero! 

Kleinzeune hooglerer Franeker
Dokter Moll zien in Sneek geboren zeune 
Johannes Henricus Moll wodde daor laeter 
schepen (wethoolder). Uut disse Johannes 
zien huwelik mit Bottje Pieters wodde as 
vierde zeune Petrus Moll (1596-1669) gebo-
ren. Petrus Moll trouwde mit de ok uut Sneek 
ofkomstige Ulrika Hylkes Hannama. Zien 
ooldste bruur Henricus, ‘een man van een by-
zondere godvrucht en ernst’, was predikaant 
in Huizum en Langweer. Beide aandere breurs 
Hanso (Hans) en Pieter Moll weren allebeide 
keunstschilder in Sneek. Hanso wodde daor-
naost, krek as zien heit, ok schepen van Sneek 
en laeter alderdeegst schout (burgemeester).

Petrus Moll studeerde van 1617 of an de Ho-
geschoele van Franeker filesefie en rechten. 
Nog tiedens zien studie wodde hi’j al rektor 
van de Latiense schoele in zien geboortestad. 
Dit naodat zien veurganger Frederik Stelling-
werff daor inienen uut de tied raekt was. Moll 
bleef leren in de rechten en wodde in 1625 
daor meester in. In 1649, hi’j was doe 51 jaor 
oold, wodde hi’j benuumd tot hooglerer in de 
Griekse tael an de Akedemie in Franeker. Wel 

Petrus Moll as hooglerer in Franeker

hiel wat aanders dan rechten en filesefie, mar 
dat kon doe kennelik.

Van Petrus Moll is een prachtig en warschien-
lik postuum schilderd petret beweerd bleven. 
Dat is now in et Fries Scheepvaartmuseum 
in Sneek. Et maekte vroeger diel uut van de 
kollektie hooglererpetretten in de senaots-
kaemer van de Akedemie van Franeker. Doe 
de akedemie in 1811 opheven wodde, kreeg 
et op drie hoolten panelen schilderde stok 
een plak in de kaemer van de rektor van et 
Stedelik Gymnasium in Sneek. Laeter hong et 
nog in het stadhuus van Sneek. 

D’r binnen goenend die zeggen dat et schil-
deri’je maekt is deur iene van Petrus zien 
schilderende breurs, mar Peter Karstkarel 
markt op dat dat niet warschienlik is. Maekt 
ok niet uut, ’t is een hiel mooi ding. Ok mooi 
is dat we now weten hoe de kleinzeune van 
dokter Moll d’r uutzag. Karstkarel lat ok nog 
weten dat de dochter Gellia (Jelcke) van 
Petrus Moll nao de dood van heur heit een 
gedaenkbod as andaenken an him schilder-
de. Dat hong in 1930 nog in de Martinikarke 
van Sneek mar is laeter spoorloos verdwenen. 
Allemaole interessaant om te weten en daor-
bi’j te bedaenken dat et zaotien van al dat 
wetensweerdige plaant wodde in de Stelling-
warven, in Berkoop om percies te wezen.

Bronnen
n  M.H.H. Engels, ‘Tuinen van Talpa’, 2013, 

www.mpaginae.nl/At/TalpaSaeckmaSrtui-
nen.htm

n  Peter Karstkarel, ‘Hanso en Pieter Moll, 
schilders te Sneek in de eerste helft van 
de zeventiende eeuw’, Vrije Fries, 1983, 
Liwwadden (https://friesgenootschap.nl)

n  https://google.books.nl

Carol Klok

Reaktie op stokkien 
over De Ooijevaar

D at ok meensken op ’e leeftied van 
de hiele starken dit tiedschrift lezen, 
bliekt wel uut een mailtien van de 

honderdjaorige Gerrit Scheenstra van ’t 
Vene naor de redaktie. Hi’j reageerde op 
mien stokkien over de harbarge De Ooije-
vaar in de veurige Ovend. 
De vroegere omgeving van Hooltwoolde 
waor Scheenstra opgruuide, zit nog altied 
goed in zien onthoold. Hi’j schreef dat et 
plak waor De Ooijevaar ston in zien jeugd 
nogal geheimzinnig andee. In laetere 
jaoren, tiedens al zien fietstochies in de 
omgeving - in feberwaori 2019 kreeg de 
vroegere Batavusmitwarker as ooldste 
fietser van oons laand de Goolden Trapper 
uutriekt deur minister Cora van Nieuwen-
huizen - bekwam Scheenstra vaeke op 
een baankien op ’e tippe grond waor de 
harbarge vroeger ston. Et knappe maegien 
Adrie van der Weg, de ooldste dochter van 
de laeste eigener van De Ooijevaar, zat 
bi’j him in de klasse van de legere schoele 
van Hooltwoolde. In 1927 wun Gerrit as 
zesjaorige een leide veur zien stokpeertien 
as pries bi’j een hadriederi’je op iene van 
de petgatten tegenover de harbarge. Bi’j 
die petgatten ston ok de boerkeri’je ’De 
Miente’ (now ’Oolde Miente’) waor zien 
mem Renske van der Meer in 1890 gebo-
ren wodde. Scheenstra zien overgrootheit 
Alle Franke Scheenstra (1801-1880) van 
Ni’jhooltwoolde trouwde in 1839 mit Geer-
truida (Truitje) Siebrens Leeghof (1803-
1894) die opgruuide in de harbarge ’De 
Wiendhond’, vlakbi’j ’De Ooijevaar’. Truitje 
heur heit Sybren Jan Leeghof was daor doe 
de harbargier.
Et is altied mooi as lezers reageren en her-
innerings an een plak vertellen willen!



16  DE OVEND

I e zullen mar, zoas Fokke 
Veenstra en zien bruur 
Jan, idealist wezen en in 

de dattiger jaoren weigeren 
om et militaire uniform an 
te trekken. En aj’ dan ok nog 
es as anarchist/vri’je socia-
list gien beroep doen willen 
op ’e dienstweigeringswet 
betekent dat daj’ een jaor, 
of langer, in de gevangenis 
belanen. De ienigste steun 
die aj’ hebben bin de brieven 
en kaorten die je deur femilie 
of kammeraoden mit etzel-
de gedaachtegoed stuurd 
wodden. Ie wo’n as krimineel 
beschouwd, want et gong 
zokke meensken d’r veural 
omme om ’het aanzien van 
het Gezag bij de menigte te 
verminderen’, neffens de mi-
nister van Justisie in 1935. 
Veur et Gezag in de kapitalis-
tische saemenleving hadden 
Fokke en Jan Veenstra niet 
veul ontzag. Zi’j droomden 
van een ni’je maotschoppi’je, 
waor iederiene geliek was, 
waor alle meensken gelokkig wezen konnen 
en et militarisme verdwienen zol. Fokke en 
Jan hoopten mit heur veurbeeld eren te inspi-
reren. Deur veur de gevangenis te kiezen wol-
len ze de arbeiders wakker schudden en as 
die et ok vertikten om in dienst te gaon zol d’r 
gien oorlog meer kommen. Een plan dat gel-

len zol veur kammeraoden in 
alle lanen. Kammeraoden die 
mit mekeer kommuniceren 
zollen in de ni’je wereldtael: et 
Esperanto. Die veraanderings 
mossen tot staand kommen 
deur daenkende arbeiders, en 
daenkende arbeiders drinken 
niet, zo vunnen Fokke en Jan. 
Vandaor ok heur stried veur 
gehielontholing.
Niet alliend van geestver-
waanten uut Appelsche en 
omgeving kregen Fokke en 
Jan ondersteunende brieven 
en kaorten, mar ok uut ere 
plakken. Ok zi’j stuurden, krek 
as heur femilie, brieven en 
kaorten om heur moed in de 
spreken, striedber te holen en 
de sleur van de dag te deur-
breken. Fokke kreeg doe hi’j 
in de gevangenis zat ok wel 
bezuuk en wodde butendat 
steund deur ere gevangenen. 
De brieven die Fokke be-
weerd het geven inzicht in et 
gedaachtegoed van de vri’je 
socialisten en ok in et leven 

van alledag. Vaeke is de anhef al sprekend: 
Karo Frato, Waarde Makker, Kameraad en ok 
de slotzin: ĝis revido,  kuragon, met Vredes-
groeten, met Strijdersgroeten.

Houd je goed - Brieven aan een dienstweigeraar 
1935/1936/1937 is de titel van dit slim biezun-

Sietske Bloemhoff

Houd je goed - Brieven aan een  
dienstweigeraar 1935/1936/1937
Bezorgd en ingeleid door Lammert Gosse Jansma, 
met medewerking van Anne Veenstra

Brieven aan een dienstweigeraar 1935/1936/1937

Bezorgd en ingeleid door Lammert Gosse Jansma, 
met medewerking van Anne Veenstra 

HOUD JE GOED

der boek dat in september bi’j de Stellingwar-
verSchrieversronte verschienen zal. Et wodde 
schreven deur dr. Lammert Gosse Jansma, de 
vroegere direkteur van de Fryske Akedemy 
in Liwwadden, in saemenwarking mit Anne 
Veenstra, zeune van de al nuumde dienstwei-
gerer Jan Veenstra. 

Et is al een schoffien leden dat de heer 
Jansma kontakt mit oons kantoor opnam. 
Jansma vertelde over et schrieven van et 
boek en ok dat hi’j et hiel mooi vienen zol as 
de Stellingwarver Schrieversronte et uutge-
ven willen zol. Al rap gaf ik in et gesprek an 
dat ik d’r krek zo over docht, want sjongejon-
ge, dit boek zol weer een geweldige an-
weenst wezen op ’e riegel boeken over oonze 
regio die we vanof et begin van oons bestaon 
uutgeven konnen. Waoromme? Omdat in et 
eerste plak et boek uniek te numen is, ok al 
is d’r over et anarchisme in de omgeving van 
Appelsche wel vaeker schreven. Mar et boek 
is uniek omreden Jansma de meerst direkte 
bron van et onderwarp bruken kon, en dat 
is de verzaemeling van brieven die in die 
tied schreven wodden. Et bin de brieven die 
an Fokke schreven binnen deur zien femilie, 
kammeraoden en meensken mit dezelde 
idenen. 
Al die brieven bin goed deur him beweerd 
en laeter in et bezit kommen van de vrouw 
van Lammert Jansma. Dat is Mineke Veenstra 
en zi’j is de dochter van Fokke Veenstra. An 
de haand van al die brieven beschrift Jansma 
de periode van et anarchisme op een goeie 
en dudelike wieze. In et boek, dat roem 
700 bladzieden tellen gaot, bin liekewel ok 
alle brieven an zien schoonheit opneumen. 
Jansma het die stok veur stok letterlik over-
neumen, en dat zal deur mennigiene arg war-
deerd wodden. Want al die brieven vertellen, 
behalven over et anarchistische, vri’jsocialisti-
sche gedaachtegoed en hoe dat deur gewo-
ne meensken interpreteerd wodde, meer. Zo 
vaalt d’r ok veul in te lezen over et leven van 
alledag in de dattiger jaoren. Dat ok daorom-
me zal et boek veur veul liefhebbers van 

de historie van de streek slim interessaant 
wezen. Jansma het daorbi’j zorgd veur een 
veurtreffelike bronvermelding, waor de lezers 
van et boek ok veul an hebben zullen. Et boek 
zal daoromme veur veul meensken een boek 
wezen daj’ gewoon hebben willen! 
 
Lammert Gosse Jansma is socioloog (pro-
mosie Erasmus Universiteit Rotterdam) en 
theoloog (promosie Rieksuniversiteit Grun-
ningen). Hi’j publiceerde over profetische en 
chiliastische bewegingen in et heden en et 
verleden (o.e. Engelen in Oudehorne, Eburon 
2010; Wachters van de Nacht, Eburon 2016), 
en is eindredakteur van et tiedschrift Religie & 
Samenleving.
Bi’j et schrieven van et boek het Jansma veul 
steun en hulpe had van Anne Veenstra. Anne 
is een zeune van Jan Veenstra, van wie in et 
boek ok een tal brieven opneumen is.

De vormgeving van et boek is in hanen van 
BVK Vormgeving in Haulerwiek, veur et om-
slag zorgde Sietske Bloemhoff. Et Nederlaans- 
taelige boek wodt in een beparkte oplaoge 
drokt deur PUMBO in Zwaag. Et boek zal 
€ 27,50 kosten gaon, en zal alliend bi’j de Stel-
lingwarver Schrieversronte te koop wezen. 
Meensken die belang bi’j et boek hebben kun 
dat now et beste mitien risserveren deur een 
mailtien te sturen naor info@stellingwarfs.nl.  

I n et laeste diel van de Mannefestaosie Ne-
dersaksische literetuur van 12 feberwaori 
2021 wodde disse uutgifte ankondigd 

en hi’j is dan now verschenen: et Jaorboek 
Nedersaksisch 2 (2021). 

In et eerste diel van dit ni’je boek staon de bi’j- 
dregen van zeuven belangrieke Nedersaksische 
schrievers en dichters an de mannefestaosie. 
Los van de teksten van de mannefestaosie bin 
in et twiede diel een tal artikels opneumen 
van meer taelkundige, taelsociologische en/of 
historische aord.

In diel 1 staon de volgende titels: 

“Nedersaksische literatuur in het kört”, 
deur literetuurkenner Henk Nijkeuter. Zien 
veurdracht geft een beknopt overzicht van de 
ontwikkeling van de Nedersaksische litere-
tuur, as et waore ‘van Heliand tot heden’

“’t Exotische van de eigen streek (mit een 
fragment uut Moenen)”, deur de jonge  
Overiessels-Drentse auteur Chris Canter.

“Goeie kunde die mit me mitreizen blift… 
(veurdracht over de eigen schrieveri’je - mit 
romanfragmenten)”, deur Johan Veenstra, 
slim bekende schriever in et Stellingwarfs mit 
haost 30 literaire boeken, winner van onder 
meer de Rink van der Veldepries en kotleden 
eerd mit de Zulveren Anjer. 

“Eerste keus uut mien verhoalen en gedich-
ten” deur de hiel vaeke prezen, produktieve 
Grunninger schriever Tonko Ufkes (regio 
Westerkertier). In 2019 kreeg Ufkes de Noord-
duutse Freudenthalpries, de belangriekste 

pries veur literetuur in et Nedersaksisch.

“Gedichten in ’t Nedersaksisch van Gælle-
muun / Genemuiden”, deur de West-Overies-
selse auteur Jannie Bakker. Heur dichtwark 
wodt veul lezen, graeg beluusterd en vaeke 
slim prezen.

“Een paar gedichten in ’t Aachterhoeks veur 
de Mannefestaosie Nedersaksische Litere-
tuur”, deur de Achterhoekse auteur Derk 
Jan (Dick) ten Hoopen. Ok zien poëzie wodt 
vaeke prezen, veul beluisterd en mennig keer 
prezen. 

“Wied weg en toch kort bie! (Keuze veur de 
Mannefestaosie Nedersaksische Literetuur; 
Veluws van Heerde)”, deur Jan van Leeuwen. 
Disse Oost-Veluwse dichter was tot veur 
kot veural bekend in Heerde en omgeving. 
Zien diepgaonde poëzie over de gevolgen 
van corona veur de inwoners van Heerde en 
omgeving maekten him bekend in een groter 
gebied. 

“Gedichten in het Twents en Sallands (met 
toelichting)”, deur Laurens ten Den. Ten Den 
is behalven auteur ook theaterman en dat 
verneem ie ok in disse bi’jdrege. Hi’j brengt 
onder aanderen wark van Shakespeare, van 
Willem Wilmink en van de Braziliaanse dichter 
Carlos Drummond de Andrade - in zien eigen 
Nedersaksisch.

“Die Bentheimer Plattdeutsch-Bewegung 
öffnet sich nach Westen” is de lezingtekst 
van Helmut Lensing, onder meer lid van de 
advieskemmissie van et Studiengesellschaft 
für Emsländische Regionalgeschichte en 

Henk Bloemhoff

Pas verschenen:  
Jaorboek Nedersaksisch 2 (2021) 

heufdredakteur van et tiedschrift Emsländi-
sche Geschichte. In zien bi’jdrege beschrift 
hi’j hoe nao WO II van beide kaanten van de 
staotsgreens toenaodering zocht wodde tus-
sen Nedersaksische auteurs en eren om tot 
saemenwerking te kommen. Die saemenwar-
king uterde him onder meer in publikaosies 
deur auteurs uut Benthem / Emslaand in ’t 
Swieniegeltje, Nedersaksisch literair tiedschrift 
van doe. 

Diel 2 van et Jaorboek Nedersaksisch 2 (2021) 
bestaot uut een tal artikels die los staon van 
de ‘mannefestaosie’. Titels van de bi’jdregen 
en naemen van de auteurs bin:

“Taal en cultuur in vertaling: de Heliand”, deur 
Jan Nijen Twilhaar. Nijen Twilhaar beschrift et 
waoromme en hoe van zien vertaeling in et 
Sallaans, zien Sallaans van Hellendoorn
 
“Van de taal van het Rentenboek van het 
Olde Beghijnenhuis naar het Zwols van nu”  
deur Evert van den Berg en Philomène 
Bloemhoff. Disse bi’jdrege gaot hiel sekuur 
in op Zwolse taeleigen elementen in een 
laetmiddelieuwse bron. Die wodde in 2013 
deur et Historisch Centrum van Overiessel 
antuugd.

“Nieuwe evidentie voor de Westfaalse expan-
sie” is de bi’jdrege daor Harrie Scholtmeijer et 
begrip Westfaalse expaansie kot in beschrift. 
Hi’j nuumt anslutend evideensie uut mit nae-
me de West-Overiesselse kontekst.

“Vrij gebruik van Limburgs en Nedersaksisch  
in het regionaal en lokaal bestuur: een aan- 
beveling” lat zien dat de Algemene wet 
bestuursrecht van vandaege-de-dag him 
niet goed verdreegt mit een vri’j gebruuk 
van Limborgs en Nedersaksisch. Mar dat zoj’ 
juust wel verwachten meugen. Auteurs bin 
Roeland van Hout, emeritus hooglerer van 
de Radboud Universiteit, en Henk Bloemhoff, 
eerder onder meer streektaelfunktionaoris 
Stellingwarfs. 

“Die grenzüberschreitende Niederdeutsch- 
Bewegung in den Jahren nach dem Zweiten 
Weltkrieg in der Region Emsland/Grafschaft 
Bentheim und den östlichen Niederlanden” 
deur Helmut Lensing geft interessaante ge-
schiedenis van de Nedersaksische beweging 
aan weerskaanten van de Nederlaans-Duutse 
staotsgreens nao WO II, geschiedenis daor 
men in oonze wereld van vandaege-de-dag 
amper nog weet van het. 

Veerdere infermaosie: 

n   Et Jaorboek Nedersaksisch 2 (2021) is een 
uutgifte van Stichting Sasland tegere mit 
boekenbestellen.nl in Zwaag. De uutgifte 
is 148 pagina’s dikke, en de pries is € 35,80. 
Et Jaorboek kuj’ ankommen via boeken-
bestellen.nl. Dit is de link: https://www.
boekenbestellen.nl/boek/jaorboek- 
nedersaksisch-2-2021. Ie kun et boek ok 
kopen via de plaetselike boekwinkel en 
bol.com.

n   Tot 1 juli 2021 is de Mannefestaosie Neder- 
saksische literetuur nog weer te zien op 
https://congresstream.nl/index.php/ 
webinars/online-mannefestaosie- 
nedersaksische-literetuur-12-2-21/.  
Tot 12 april jl. keken meer as 3200 belang-
stellenden naor dit adres. Nao 1 juli 2021 is 
et pergramme nog in patten weeromme te 
zien via www.sasland.nl. .

n   “Wegens succes geprolongeerd”: de Man-
nefestaosie het zoveul positieve reakties 
en belangstelling kregen dat Uutgeveri’je 
Keuninklike Van Gorcum, Drents Archief 
en Stichting Sasland hebben besleuten tot 
een ni’je, soortgeliekese Mannefestaosie 
Nedersaksische literetuur, een twiede dus. 
Die is steld op 16 september 2022. 

Kjest Herder

Ofwezen 

V an de kleuterschoele of bin ze onofscheidelik. Tegere op gimmestiek en op meziekles. 
Dan toegelieke studeren in Grunningen; Fleur antropologie, Josje keunstgeschiedenis. Ze 
kriegen daornao een lange ofstaandrelaosie. Fleur wodt butelaandkorrespondent veur 

de ‘Volkskrant’ in Zuud-Afrika. Josje gaot nao akedemie Minerva in Antwerpen wonen waor zi’j 
mit een galerie uut aende gaot. 

Sund een maond is Fleur mit pensioen en bin ze vaeker bi’j mekeer. Ze zollen mit de camper 
naor een naturistekampeerplak an de Adriatische kust van Istrië. Vanwegens corona bin ze 
toch mar in eigen laand bleven. Wat ommekrummelen op ‘e fiets in de omkrieten waor as 
zoveul herinnerings liggen. Ze bin krek even daelestreken op een baankien an de vaort in et 
dörp waor ze opgruuid binnen. An de overkaante staot et paand waor as doe ‘Grevelings da-
mesmode’ op ’e spiegelrute ston. Die naeme is vot. Zo te zien wo’n d’r now twiedehaans kleren 
verkocht. 
Et ropt een protte weemoed op bi’j Fleur. Zi’j is d’r geboren; as ienigste kiend van Jelte en 
Aaltje Greveling. Al een tietien het Fleur niet zovule meer zegd. Josje markt dat zi’j wat uut 
heur doen is en muuite het om de traonen de baos te blieven. Sund zi’j daor de deure aachter 
heur dichtetrokken het – vuuftig jaor leden onderhaand - is Fleur d’r niet meer west. Josje slat 
heur aarm om Fleur en vragt: ’Zollen jow oolden et now aanders anpakt hebben?’ 
‘Wee’k aenlik niet! Vraogen kan ’k et niet meer; beiden bin ommes al uut de tied!’

Fleur wodt geboren in et veurjaor van 1954. Heit zit in de gemientepoletiek veur de A.R.P. Mem 
is de baos in et modehuus. Zi’j wodt hiel bescharmd grootbrocht; alles wodt veur heur invuld. 
Ok dat Fleur laeter de zaeke overnemen zal. Fleur gong d’r niet tegenin, dat duste zi’j doe nog 
niet half. As zi’j vuuftien wodt, blieken heur oolden alderdeegst een vruntien regeld te hebben; 
Harry, twie jaor oolder. Zien oolden hebben een elektronikazaeke en bin goed mit die van 
Fleur; zelde poletieke parti’j, zelde karke. 
Fleur sputtert nog altied niet naodrokkelik tegen, mar rept veurzichtig toch over heur eigen 
weensken. Mar neffens heur heit bin dat ‘nussies’. ‘Dat het die Josje jow zeker inschuund?!’ zegt 
hi’j. Hi’j vint dat maegies maekt binnen om laeter kiender te baoren en die te verzorgen. ‘En 
wat die zogenaemde karrière van jow angaot, die ligt hier! In oonze femiliezaeke! En daormit 
uut!’
Fleur is zestien as zi’j heur oolden toch wat naodrokkeliker verteld dat ze aenlik veur een eigen 
karrière gaon wil. Dat negeren et; ze daenken dat et wel overwi’jen zal. Fleur dot ommes - tot 
dan toe - altied alles wat ze veur heur bedocht hebben! 

Harry krigt haost een hatteverzakking as Fleur tegen him zegd dat ze in Grunningen op kae-
mers wonen wil. ‘Bin ie wel wies? En oonze toekomst dan?’ 
Fleur hoolt onder de pette dat zi’j him aenlik hielemaole niet aorig vint. Harry is slim jeloers, 
betweterig en bezitterig. As zi’j aovens argens naor toe gaon moet zi’j de hiele tied naost 
him zitten. Et vuult as een verplichting om an et aende van de aovend nog wat in te gaon op 
behoeften van Harry. Zi’j lat him dan mar wat an heur ommefriemelen, mar et vuult niet goed. 
Aenlik kan zi’j zien hanen niet an heur lief verdregen. ‘Et’ is daoromme nog niet gebeurd, al wil 

Harry daor ieder keer wel op ansturen. En al vaeker wodt hi’j dan kwaod. Fleur het bi’j Harry 
aenlik nooit opwiening vuult. Wiels as zi’j mar an Josje daenkt mitien ‘vlinders in de boek’ het. 

Josje komt uut een keunstenersfemilie. Zi’j nuumt heur heit en mem bi’j de veurnaeme. Heit 
Joseph het lang haor, een baord en lopt meerstal in ofknipte spiekerbroeken. Hi’j is beeldend 
keunstener. Mem Esther maekt illestraosies veur kienderboeken. Zi’j het vuurrood hennahaor 
tot op ’e kont, dreegt lange flowerpowerjurken of van die kotte raffelige spiekerrokkies. Josje 
liekt in alles de jongere kopie van Esther. 
De oolde boerderi’je is nao de ruilverkaeveling overbleven op een postzegel grond. Daor heb-
ben ze een parediesien van maekt. Allemaole struken en bomen om een grote viever henne. 
D’r wodt vaeke meziek maekt. Esther op ‘e piano of gitaar; Joseph dri’jt meerstal plaeten van 
Pink Floyd, The Doors of Jimi Hendrix. 
Fleur vuult daor de ontspanning die d’r thuus nooit is; bi’j Harry al hielemaole niet. Bi’j mooi 
weer splinterlike naekend in de tuun ommelopen, zwemmen in de viever en lekker bakken in 
de zunne. 
Zi’j bin een jaor of zeuventien as Joseph an Fleur vragt of zi’j wel es een joint rookt het. Zi’j had-
de wel es zien dat - as d’r meziek maekt wodde – d’r wel es een grote sigerette rondgong. Josje 
hadde Fleur de hennepplaanten wel es anwezen die Joseph kweekt. Van dan of an gebeurt et 
wel dat zi’j en Josje mitdoen as Joseph en Esther blowen. 

Josje vertelt Fleur over heur ervering mit jongen en dat et heur niet et speciaole gevuul ople-
vert. Fleur, op heur beurt, vertelt hoe as et d’r tussen heur en Harry an toegaot. Dat zi’j hiele-
maol gien seks mit Harry wil en aenlik wel graeg van him of willen zol. Mar et huus is te klein as 
zi’j et tegen Heit zeggen zol, wet Fleur. 
Zi’j daenkt d’r an dat zi’j et mit Josje juust zo noflik het. Tegere lekker high wodden; as bestaon 
d’r gien perblemen. Heur seksuele ervering mit Josje gaot dan al vule veerder as mit Harry. Zi’j 
huvert bi’j de gedaachte om zo veer mit Harry te gaon. 
Nao de eerste keer wodt zi’j wat vremd wakker; vuult heur zundig. Waor zol zi’j belanen? Heit 
oordielt altied scharp over liefde tussen vrouwluden of manluden onder mekeer. Om over et 
blowen mar niet te hebben.

‘Et kan zo niet langer, et is niet eerlik tegenover Harry! Ik gao eupen kaorte tegen him speulen!’ 
zegt zi’j tegen Josje. ‘Harry het recht op een maegien dat him serieus nemt.’
Zo gauw de gelegenhied d’r is zegt Fleur tegen Harry dat et vuult asof zi’j uuthuwlikt wodden 
is an him. ‘Ik mis ok et speciaole gevuul naor jow toe, Harry! Zo eerlik moe’k wezen! Butendat 
wi’k nog een protte ondernemen. Studeren, wat van de wereld zien en zo.’ 
Harry hadde et niet ankommen zien en wodt zo wit as een doek. Asof Fleur him zien speulgoe-
dauto ofpakt. Mit traonen in de ogen raost hi’j: ‘Dat zuwwe nog wel es zien!’ Dan bient hi’j mit 
grote stappen op huus an.
De dag d’r op komt Mem wat omzichtig vraogen wat d’r mit Fleur is. Want Harry hadde klaegd 
bi’j zien mem: ‘Fleur dot zo vremd de laeste tied!’ En dat hadde Harry zien mem bliekber weer 
mit de mem van Fleur bepraot, en die hadde toezegd heur daor wel even over te onderholen.
As Fleur heurt van de ommelaanse reize die Harry maekt het om heur tot de odder roepen te 
laoten wodt zi’j raozend, mar ze lat Mem daor niks van blieken. Mar zi’j daenkt onderwiels: Wat 
aachterbaks! Et is klaor! Tegen Mem zegt zi’j: ‘Ik gao wel even mit Harry en zien femilie praoten!’ 
Die daenkt dan dat et wel goedkommen zal. 



22  DE OVEND

Fleur hadde heur veur et rendez-vous op een meniere anklieded zoas Harry en zien femilie niet 
van heur wend weren. Zi’j hadde flowerpower kleren andaon, krek zoas Esther altied dreug. 
Een grote ‘ban-de-bom’ medaillon an een ketten om heur nekke. Josje hadde heur blonde hao-
ren mit henna bewarkt, waordeur d’r iniens een hiel aander vrommesien bi’j de femilie van Har-
ry binnenstapt. Zi’j liekt wel de reïnkernaosie van Janis Joplin. Daormit gaot d’r al mitien een 
schok deur de femilie. Dat wodt nog arger as Fleur - waor iederiene bi’j is - een joint opstikt. 
Zi’j gaot de diskussie an over liefde en welwezen en ropt dat al dat materiële gedoe heur gien 
bast meer schelen kan. Dat et huwlik hielemaole aachterhaeld is en dat et heur van now of an 
alliend nog mar gaot om et naojaegen van gelok. ‘Ik daenke da’k eerst een wereldreize maeken 
gao!’ zegt zi’j, wiels zi’j een grote rookploeme de kaemer inblaost. 
De heit en mem kieken asof zi’j waeter branen zien. Harry lopt rood an en ropt dat Fleur gek 
wodden is. En as Fleur him daorop, hielemaole ‘mellow’ van de wiet, recht in zien gezicht 
uutlacht, geft hi’j heur een pets op ’e wange. Mar zi’j blift lachen. ‘Fleur is gek wodden!’ ropt de 
mem. Bi’j et votgaon blaost Fleur nog een rookwolke in et gezicht van Harry. De heit raost heur 
nao dat zi’j hielemaol behekst wodden is deur die alternetievelingen waor as Josje d’r iene van 
is. 

‘Wat hebbe ie mit jow haor daon?’ vragt Mem as zi’j kot daornao bi’j heur mem in de keuken 
staot. ‘Vien ik mooi! En et maekt mi’j niks uut wat as ie en Heit d’r van vienen. Ik gao et van now 
of an aanders doen. Mien ni’je leven begint now! En as ie weer opbeld wodden deur die hop-
steiger, dan hoop ik daj’ disse keer an mien kaante staon.’
Mem wodt stille. Fleur hadde rekening holen mit een preek. Mar mem fluustert: ‘Heit wil niks 
meer mit jow te maeken hebben! Harry zien heit het him beld.’ Zi’j vertelt Fleur dat Heit zegd 
het: ‘Zi’j is mien dochter niet meer! Ik nuum heur naeme van now of an nooit meer!’
‘En ieje? An welke kaante stao ie?’ vragt Fleur an Mem. Die wodt stille. Dan fluustert zi’j: ‘Ik moet 
kiezen, zegt hi’j. Heit vint da’k him respekteren moet as heufd van et gezin. Omdat et zo in 
de biebel staot, het hi’j zegd.’ Mem slat heur ogen daele. Fleur wet, dat zi’j Mem niet veur die 
onmeugelike keuze stellen moet. 
‘Mem, ik wete daj’ in een lastig parket zitten. Mar ik wil jow wel dit zeggen. Heit vint dat hoe as 
de meensken naor him kieken, de klaandisie, de gemienteraod en de karke, belangrieker as et 
gelok van zien eigen dochter. Ik vien daj’ daor wel es over naodaenken meugen, Mem!’ 
Dan lopt zi’j de trappe op, pakt heur meerst dierbere spullegies bi’j mekeer en belt Josje. Een 
uurtien laeter staot Joseph mit zien oolde bestelente veur de deure. Stillegies staepelt zi’j tege-
re mit Josje heur spullegies daor in. Even laeter prottelt de deux-chevaux de straote uut.

Fleur legt heur haand op die van Josje. ‘Ik mos hier nog es kieken!’ zegt zi’j dan. ‘Mar ik mark 
da’k d’r slimme verdrietig van wor, Josje! Zoas op die dag dat Heit mi’j ofwezen het; Mem ok 
vanzels. Hej’ iene dochter, en die lat hi’j zomar gaon omda’k bliekber op zien ego trapt hebbe! 
Kom, laoten wi’j mar naor jow oolden gaon. Zo mooi dat die nog altied in heur parrediesien 
wonen kunnen!’
‘Zi’j willen wat mit oons bepraoten! Et lokt heur niet meer zo goed om et parrediesien te on-
derholen. Dik in de tachtig bin ze ommes al!’ zegt Josje. ‘Et zol heur wat weerd wezen as wi’j et 
overnemen zollen. Wat daenk ie?’
Fleur lacht: ‘Zollen zi’j nog wel es blowen?’
‘Neffens mi’j wel. En die plaeten van Jimi Hendrix dri’jt Joseph vast ok nog wel es!’ zegt Josje, 
wiels zi’j Fleur an heur bost drokt.

H ebben jim de oflopen tied ok zoe’n 
protte in de netuur ommebeinseld? 
Gelokkig bleven in de pandemie de 

meerste paeden en laenen vri’j. Dat kwam 
mooi uut, want tiedens een kuier of fiets-
tocht kommen ok de gedaachten vri’j! En 
verbranen wi’j de neudige coronakilo’s. Pattie 
meensken hebben mit naeme et kuieren in 
de netuur (opni’j) ontdekt.
Goed an de gang dus, en et zol hiel goed 
wezen en hole dit vaaste. Mar ja, de geest is 
gewillig mar et vleis is zwak…

Om now te veurkommen dat, awwe aansend 
weerommegaon naor et ’oolde normaal’, we 
dan ok weerommevalen zullen in teveul ool-
de gewoonten, wi’k jim vraogen mit te doen 
an mien idee om mit een bewegingsmarre-
ton uut aende te gaon.
Hoe of ik dat veur me zie? 

Now, daor kom ik zo op, even de spanning 
nog wat opbouwen… Ik kuier ommeraek 
graeg en dan komt vaeke, vroeger of laeter, 
ok inspiraosie op gang. Et is krekt as mit een 
sapstroom die een plaante voedet, zo krie’k 
ok voeding deur te bewegen in de netuur. 
Niks gien hatslagmeter, niks gien oordop-
pies waor as meziek uutbralt… Nee kieken, 
luusteren en genieten van de stilte en krek 
liekegoed ok van alle geluden van de netuur. 
En dan even een peer foto’s maeken om et 
veur laeter nog es ophaelen te kunnen. 

Dan thuuskommen en nog naogenieten 
van alle mooie indrokken wiels aj’ je lekker 
daelegeven op ‘e baank mit et idee: dit he’k 
verdiend en misschien ok nog wel wat lekkers 
bi’j de koffie… En as toetien schrief ik dan 
een gedicht, temeensen hiel vaeke.

Now, en daormit kom ik op mien punt! Zoks 
gun ik jim ok allegeer! En daoromme ha’k zo 
docht dat as ik now et goeie veurbeeld geve 
mit et bi’jgaonde gedicht en de foto van man 
Jelke, dan is dat de oftrap van dit goeie begin!
En now komt de aep uut de mouwe…Ik wies 
dan ok mitien een aandere dichter of schrie-
ver an die et stokkien van mi’j overnemt. 
Aanders is et gien marreton, vanzels! Iene die 
op zien beurt oons dan weer al kuierende 
of fietsende mitnemt naor een aander mooi 
gebied in oonze prachtige Stellingwarven en 
omkrieten. Dat kuj’ dan laeter zels ok es naol-
open of naofietsen. In een aander jaorgetiede 
kan et d’r dan weer hiel aanders uutzien. 

Wi’j in beweging en de netuur in beweging!  
Kuj’ et mooier kriegen? 
Now, ik hebbe d’r nocht  an en vertrouwen 
in dawwe hiet een goeie en eigen invulling 
mit geven an de noodzaeke ‘Hiel  Hollaand in 
Beweging’.

Kom op Grietje Bosma! Laot oons de volgen-
de Ovend genieten van jow erverings in de 
mooie netuur, dichte bi’j huus of wat veerder 
vot. 

Attie Nijboer

Pattiewegens

Attie Nijboer

Veurbode

We bin op ‘e struun

et zunnegien schient

oons op ‘e rogge

Ok al bin de rietkraegen nog bruun

ligt d’r hier en daor wat kwalster

van nog onverwaachse winterwille

de veurboden van et veurjaor

dienen him al kwieskwaans an

al kuwwe de vinger d’r niet recht opleggen

Of et moet dat sni’jklokkien wezen

dat wiegt en wiebelt op ‘e wiend

oons bi’jkaans om ‘e tuun leidet

overmoed komt lichtkaans veur de val

We snoeven, kieken en speuren

langs waeter, laanderi’jen en

op ‘e brogge holen we stille

We pruven de belofte al in de locht 

en een zweempien  kriebelt in oonze neuzen

Laot oons dromen, zo bliede as een kiend!

Ophaelbroggien over De Lende 
tussen De Hoeve en Ni’jhooltpae

Ophaelbroggien over De Lende 
tussen De Hoeve en Ni’jhooltpae

Jaap Sikkema

Geldwolf

E t is al nao negen ure as Loek zien bi’jzettentien uutkropt. De morgenzunne braant d’r al 
flink op, daordeur wodt et him te waarm in zien slaopzak op et kampeerplak in Appel-
sche. Mit de traonen in de ogen rekt hi’j him nog een keer uut. Gisteraovend is et wat te 

laete wodden, hi’j was mit Lieneke naor de karaoke in de kantine van et kampeerplak west. Mit 
een koppel jongen en meiden hadden ze et slim gezellig had. De ooldere jongen dronken een 
biertien en Loek hadde ok mitdaon. Thuus drinkt hi’j ok wel es een alkeholisch draankien, mar 
dit tempo was him haost te vule west. Vandaor dat hi’j nog niet al te fris is as hi’j him nog es mit 
een slaoperige kop uutrekt.
‘Stomme ezel daj’ binnen,’ zegt zien heit as hi’j Loek zicht. ‘Stoer doen past niet bi’j jow.’ 
Lieneke zit al veur de caravan en stikt him de gek an. Nao een koolde does en wat eten knapt 
Loek hadde op en gaon ze tegere overleggen wat as ze middags doen zullen.
Mar even naor Oolde Willem, besluten de jongeluden.
Een uurtien laeter zitten ze daor naost mekeer op een baankien wat te drinken in et schaad van 
een dikke iekeboom. Loek zakt wat onderuut en de oogleden wodden him wat te zwaor.
‘Een wolf,’ fluustert Lieneke as ze schrokken aachterommekikt.
‘Klopt, ik bin een wolf, mar gien kwaoie heur,’ zegt et beest as hi’j recht veur Loek en Lineke 
staon gaot.
‘Zeg, luuster es,’ fluustert de wolf zonder blikken of blozen, ‘willen jim wel wat geld verdienen?’
‘Ja, wisse en zeker wil ik dat wel,’ is et bescheid van Loek. ‘Ik hebbe gisteraovend al mien buus-
geld uutgeven an bier en now bin ik blut.’
‘Kom mar mit, dan zal ik jim zien laoten wat as ik bedoele.’ 
Loek en Lieneke lopen aachter de wolf an naor een oolde boereschure. Binnen in de schu-
re kieken ze heur de ogen uut, wat een bedrievighied. Een stel schaopen staot bi’j een peer 
wasmesienen en stoppen daor zwat geld in. Nao een dri’jbeurt wodt de mesiene stillezet en 
haelen ze d’r et geld weer uut. Now is et witwasken en geven de schaopen et deur an een 
aander stel. Die hangen et te dreugen an een wasliende. Veerderop wodt et dreuge, witte geld 
deur een peer ere schaopen opstaepeld. Dan wodt d’r een illestiekien ommehenne daon en in 
een grote deuze opstaepeld.
Loek en Lineke kieken heur de ogen uut bi’j zovule bedrievighied. 
‘Dit gaot mooi,’ zegt de wolf mit een grote grijns op et gezichte.
‘Ie bin een geldwolf,’ markt Loek gevat op.
‘Klopt, dat hej’ goed zien.’ De wolf dri’jt him naor Loek toe en kikt him deurdringend an. ‘Ik wil 
dat jim een deuze vol geld naor de baank brengen, daor verdienen jim dan zoe’n schoonmaekt 
briefien mit.’
‘Ie willen van oons een geldezel maeken,’ snoft Lieneke naor de wolf. ‘Zokke stomme ezels bin 
wi’j ok weer niet. Lieneke pakt Loek bi’j de mouwe en trekt him bi’j de wolf weg.
‘Et is rap verdiend en dan kuj’ vanaovend weer een biertien drinken.’ De wolf perbeert et nog 
mar es, mar Lieneke is hiel risseluut. ‘Kom op, we gaon veerder.’
Mit tegenzin lopt Loek aachter Lieneke an naor buten. Vot van die opdringerige wolf mit zien 
groezelige haandel. As ze al doen wat as de wolf wil, kun ze wel in et kesjot belanen.
Ze pakken de krosfiets, springen d’r op en al gauw is de schure uut et zicht.
Loek en Lieneke dri’jen de klinkerweg op en zien daor twie honnen staon. Ze wo’n anholen en 



26  DE OVEND

kriegen de vraoge: ‘Hebben jim ok een wolf zien?’
‘Wat now,’ wil Loek weten. 
‘Veerder niks,’ zegt de pelisiehond en kikt zien maot, de waekhond, an.
‘A’k niet wete waoromme jim zo ni’jsgierig binnen, zeg ik niks.’ Loek wil weten, wat as de beide 
honnen van plan binnen.
‘We hebben de indrok dat et mit die wolf gien zuvere koffie is. As dat zo is, gaon we him anho-
len. We hebben al een verslaggever van De Ovend vraogd om langes te kommen. Komt d’r een 
groot stok in et blad, mit vanzels een foto van oons d’r bi’j. We zullen dat varkentien wel even 
wasken.’
Loek en Lieneke kieken mekeer alleszeggend an.
‘Now, jim redden jim d’r wel mit, heur ik wel,’ zegt Loek en stapt weer op.
As ze middags thuuskommen, zitten de beide heiten an een biertien.
‘Nog wat mitmaekt onderwegens,’ is de vraoge.
‘Niet vule, inkeld een witwaskeri’je en een geldwolf. Et komt wel in De Ovend!’

Van de redaktie

Stellingwarver kollums van Jan Koops 
op Omroep Frieslaand

I n de meimaond wodde bekendmaekt dat van 31 meie of Omroep Frieslaand mit een 
hiele ni’je opzet van heur radiopergrammes kommen zol. En inderdaod, d’r is mar liefst 
veur vier hiele ni’je pergrammes zorgd, wiels ere pergrammes verni’jd wodden. 

Et popelaire morgenpergramme Fryslân fan ‘e moarn mit Jacob Stelwagen en Jantine Wei-
denaar is iene van de pergrammes die verni’jd binnen. Et pergramme is now een halfure 
langer, en duurt daoromme tot half tiene. Neffens heufdredakteur Ingrid Spijkers het 
blieken daon dat een de hieltied grotere groep luusterders ok nao negen ure nog verlet 
het van ni’js en infermaosie, zo leut zi’j op ’e webstee van de omroep weten. In dit verni’jde 
pergramme is now vanof donderdag 3 juni wekeliks een Stellingwarver kollum te heuren, 
krek as ok iene in et Biltds. Veur de Stellingwarver kollum zorgt oons redaktielid Jan Koops.

Veurig jaor hadden Jan de Groot van Stichting Bildts Aigene en doe nog in heur funktie as 
Schrieversrontedirekteur Sietske Bloemhoff een gesprek mit Ingrid Spijkers. Dat was omre-
den beide taelinstituten vunnen dat d’r wel es wat meer ommedaenken veur beide taelen 
op ’e omroep wezen kunnen zol. Vrouw Spijkers kon heur daor goed in vienen, zodat van 
die tied of mit riegelmaot o.e. citaoten van Stellingwarvers en Bildkers in de eigen taelen 
bruukt wodden op mit naeme de webstee van de omroep. Ok de meugelikheden veur een 
kollum in beide taelen wodden positief bepraot, en mit goed risseltaot zo zol een schoffien 
laeter blieken doen. 
De kollum van Jan is elke donderdagmorgen rond 8.10 te heuren.

Van de redaktie

Abel Darwinkel, hi’j is sund begin dit jaor direkteur van de Stellingwarver Schrieversronte, woont 
al haost vuuftien jaor in Appelsche, mar hi’j is een geboren Drent die grootbrocht is mit de tael van 
Norg.
Eerder warkte hi’j roem vuuftien jaor veur et Drentse taelinstituut Huus van de Taol. Sund janne-
waori is hi´j liekewel mit ommeraek vule plezier uut aende gaon mit et Stellingwarfs. Veur De Ovend 
schrift hi’j over opvalende verschillen tussen et Stellingwarfs en zien eigen Noord-Drents.   

De maone op maendag

N ao een half jaor warken bi’j de Schrieversronte het de Stellingwarver tael nog altied 
mooie verrassings veur mi’j. Et was argens in april, mien zeune bereidde him veur op et 
examen Stellingwarfs van et Comprix College, hi’j mos Stellingwarver woorties leren en 

ik mos him overheuren. Ik nuumde et Nederlaanse woord en hi’j mos et vertaelen in et Stel-
lingwarfs. Zun - zunne, maan - maone, plank - plaanke, bed - bedde. Dat een boel woorden in 
et Stellingwarfs een e aachter et woord kriegen, dat wus ik vanzels al. In mien Noord-Drents 
hej’ dat alliend bi’j et woortien ‘berre’, mar veul woorden in Zuudwest-Drenthe hebben krek as 
et Stellingwarfs vaeke een e an et aende. Daor keek ik dus niet vremd van op, mar bi’j et Stel-
lingwarfse ‘maone’ veur ‘maan’ bleef ik wel even stoeken. In West-Drenthe, waor ze ok Stelling-
warfs praoten, is et maene en dat verwaachtte ik daoromme in de Stellingwarven ok. Ik heb et 
even opzocht in et Stellingwarfs Woordeboek. Maene komt wel veur, mar alliend in Wolvege. In 
Scharpenzeel wodt mane zegd, mar et grootste pat van de Stellingwarven zegt toch echt ‘mao-
ne’. Doe ik even wieder keek in et Woordeboek zag ik dat et in et Stellingwarfs wel maendag is 
en doe brak mi’j de klompe. De maene, euh maone, schient op maondag, euh maendag.

Abel Darwinkel

Van de redaktie

Tied veur Tomke!
 

T ied veur Tomke, dat is d’r in de weke van 
27 september tot 1 oktober, want dan 
viert Tomke zien 25ste jaordag én d’r is 

de jaorlikse veurleesaktie! In et ni’jste fees-
telike themaboekien gaot et over tied. Over 
oftellen naor een fesien, over tied die lange 
en kot duren kan, over laete op bedde gaon 
en nog vule meer! 
Al 25 jaor ontdekt Tomke krek as alle ukken 

de wereld om him henne. In zien jaordags-
weke gaon ok in Stellingwarf weer hiel veul 
veurleesvri’jwilligers naor de ukkespeulplak-
ken en plakken veur kienderopvang toe om 
daor uut et ni’jste boekien veur te lezen. 
En ze kriegen dit keer grif ok allemaole ok een 
lekker taartien van Tomke, daenken jim niet? 
Wie mithelpen wil an disse feestelike jaordag-
vierderi’je is trouwens van hatte welkom! 
Bel dan mar even op deensdag mit Kiena 
Bouwer op et kantoor van de Schrieversronte 
(0516-451108), mailen kan naor 
info@stellingwarfs.nl. 

W i’j kennen him allemaole van zien 
inzet veur de Joodse Warkkaampen, 
mar veural van de kraanten in de 

Stellingwarven. In juli kwam d’r een aende an 
zien betaelde baene bi’j de kraanten en is hi’j 
mit pensioen. Een gesprek mit Niek van der 
Oord.
Doe ikzels tien jaor leden as freelancer veur 
de kraanten begon en mit Niek in de kunde 
raekte, bleek dawwe beidend bi’j dezelde 
uutgeveri’je Born in Assen warkt hadden. Niet 
in dezelde tied, mar toch. Niek (66) is geboren 
in Assen en warkte bi’j Born doe hi’j in 1979 

solseteerde bi’j Martin van Nieuwenhoven, 
uutgever van Aanpakken en de Nieuwe Oost-
stellingwerver. Naodat hi’j die baene kregen 
hadde verhuusde hi’j in 1981 mit zien vrouw 
Geke naor Noordwoolde. Niek: ‘De ofstaand 
Assen-Noordwoolde was in die tied bi’j wieze 
van zeggen een wereldreize, dat ik wol disse 
kaante op. Mien vrouw zat daor bepaold niet 
op te waachten, mar toch biwwe verhuusd. 
En ik moet zeggen: ik vule mi’j thuus in de 
Stellingwarven! Dat et krek as Drenthe een 
Nedersaksische aord het, maekte et niet 
muuilik om et hier naor de zin te hebben.’
‘Noordwoolde is ok een schitterend dörp; d’r 
is altied wat te doen. En een betien groots 
bin ik wel op et Nationaole Vlechtmuseum 
dat ik mit opricht hebbe en waor ik erelid van 
wezen mag. Doe ik hier wonen gong vullen 
vanzels de restaanten van de rotanindustrie 
mi’j op en ik bin me verdiepen gaon in de ge-
schiedenis van ‘et Rotandörp’. Tegere mit een 
overbuurman maekten wi’j plannen veur een 
museum. Mar et dee oons al gauw blieken 
dat de inwoners daor niet op te waachten 
zatten. Lichtkaans komt dat deurdat de rotan-
industrie ok wat medel staot veur de aarmoe-
de in disse omkrieten. Mar wi’j bin deurzet-
ters en et risseltaot was dat et museum d’r 
kwam. Et is eins wonderbaorlik dat een dörp 
as Noordwoolde zoe’n museum het, en et is 
opvalend dat meensken van buten daor meer 
oge veur hebben as de Noordwooldigers zels.’
As ik Niek vraoge naor zien mooiste plak in 
de Stellingwarven dan roegelen d’r meerdere 
plakken uut: ‘De Spoekeplas, de Scheene, 
de Delleboersterheide, de Kaele Dunen, de 
Blauwe Bos. Now Geke en ik tegere meer 
vri’je tied kriegen en beidend van kuieren 
holen, biwwe van doel en gao al die plakken 

Jan Koops in gesprek mit Niek van der Oord:

‘De Stellingwarven bin krek Nederlaand 
in et klein; ie kun d’r van alles vienen.’

Niek bi'j de twie palmbomen die hi'j as kleine 
boompies in zien tuun zet het

nog es beter bekieken. De Stellingwarven 
bin krek Nederlaand in et klein; ie kun d’r van 
alles vienen.’
Naost zien vri’je tied en vri’jwilligerswark het 
Niek ok veur de kraanten nogal wat in de 
Stellingwarven ommestruund. Hi’j wodde 
deur kollega’s nog al es anduded as Niek van 
der Moord. ‘Ik hebbe inderdaod speciaole in-
teresse kregen veur de misdaod. D’r bin nogal 
wat akkevieties west in de beide gemienten, 
en daor bin ik eins altied as verslaggever bi’j 
betrokken west. Wi’j, ik dee et vaeke tegere 
mit fotograaf Piet Bosma, wi’j weren d’r vaeke 
al zo vlogge bi’j dawwe primeurs hadden. En 
omreden ik ok de rechtszaeken volgde hadde 
ik altied een beheurlike dossierkennis, daor 
we weer oons veurdiel mit doen konnen. De 
eerste zaeke daor ik verslag van dee was de 
nepoverval op ’e Frieslaand Baank in Ooster-
woolde; mar laeter ok de poppemoord in Ap-
pelsche, de moord op Henk Eker en gao mar 
deur. En vanzels de ontvoering van Lusanne 
van der Gun.’ Over die laeste ontvoering het 
Niek een boek schreven: Meisje vermist. Peter 
R. de Vries schreef daor et veurwoord van.
Niek vertelt dat d’r wel es perbeerd is om him 
omme te kopen en dat hi’j ok wel es bedriegd 
is. ‘Mar ik hebbe nooit doodsbedriegings had; 

dan wa’k d’r mit opholen want dat is et mi’j 
niet weerd. Meensken as Peter R. de Vries en 
John van den Heuvel die kriegen de meerst 
verschrikkelike verweensings te heuren en 
wo’n de hieltied bedriegd. Zoks zol ik niet 
willen.’
Ok het Niek vule daon an et verslaon van de 
raodsvergeerderings. As smuuie bi’jvangsten 
weren d’r ok een tal affaires die bepaolde po-
litici hadden in die tied. ‘Ik bin trouwens wel 
altied iene west van feiten en waorhiedsvie-
ning. Dat heurt zo in de redaktionele stokken. 
Doe ik kollums begon te schrieven kon ik 
ok mien eigen miening wel geven. Daor bin 
kollums veur.’
‘Speciaole edisies die ik opstellen moch 
weren de Drents-Friese Wooldkraante en de 
Korsokraante van Frederiksoord. Dat weren 
prachtige perjekten daor ik mi’j in uutleven 
kon.
Et is spietig dat et mit deur de kraante orge-
niseerde Sportgala nao drie keer al weer an et 
aende is. De serviceklubs kregen d’r aorig wat 
geld veur goeie doelen deur bi’j mekeer, mar 
d’r mos ok arg veul tied in steuken wodden.’
De saemenwarking mit de Schrieversronte 
het Niek altied hiel plezierig vunnen. As direk-
teuren hadde hi’j kontakten mit Pieter Jonker, 

De 'Stichting kamp It Petgat' het in et veurmaolige kaamp een peer blauwe baanken plaetst waorop bezukers 
over de lanen zien kunnen

Sietske Bloemhoff en de laeste tied mit Abel 
Darwinkel. ‘Ik was niet zoe’n veurstaander van 
hiele stokken Stellingwarfs in de kraanten; d’r 
bin tevule meensken die d’r niks mit hebben 
en et niet lezen kunnen of willen. Daor hej’ as 
redaktie dan rekening mit te holen. De blad-
ziede Stellingwarver Zaeken wodt hielemaole 
verzorgd deur de Schrieversronte en staot 
min of meer los van de redaktie, dat daor 
hewwe gien muuite mit had.’
Dat hi’j meer vri’je tied krigt betekent niet 
dat hi’j de penne daelelegt. ‘Op dit stuit bin 
ik twie boeken an et schrieven. Iene over de 
Joodse femilie Wolf in Assen en iene over 
et warkkaamp ‘It Petgat’ in Blesdieke. D’r 
bin meensken die daenken dat et ‘Et Petgat’ 
wezen moet, mar in et boek zal ik zien laoten 
dat et toch echt officieel ‘It Petgat’ was. De 
‘Stichting kamp It Petgat’, waor Dörpsbelang 
Blesdieke en Stichting Joodse werkkampen 

in dielnemen, het et bossien daor et kaamp 
was opkocht, en die bin van doel et flink op te 
knappen; dat mochten d’r meensken wezen 
die d’r wat meer over vertellen kunnen of 
materiaol hebben, zoas foto’s of zokswat, dan 
kun ze kontakt mit mi’j opnemen.’
Daornaost blift Niek lezings verzorgen over 
de kaampen. En hi’j gaot naor alle gedaach-
ten weeromme naor Assen. ‘Geke is om mi’j 
mit verhuusd naor Noordwoolde. Now mien 
wark d’r op zit wil ze weer naor een groter 
plak, et liefst een stad. Doe was et veur mi’j 
dudelik dat et Assen wodt. Daor hewwe een 
femiliehuus en as alles deurgaot dan gaon we 
wonen in et huus dat mien grootoolden in 
1937 kocht hebben en daor ze een winkel in 
had hebben.’
Mar wie wet zien we Niek nog es weeromme 
as vri’jwilliger in et Vlechtmuseum.

V eurig jaor het de Schrieversronte niet 
suteld in verbaand mit de coronakri-
sis, mar zoas et now liekt, kuwwe in 

september wel weer de diek uut om boeken 
te verkopen. 
Op maendag 6 september gaon de sutel-
ders mit de krojen naor tal van dörpen in 
West-Stellingwarf, en dat gelt ok veur woens-
dag 8 en maendag 13 september. Op woens-
dag 15, maendag 20 en woensdag 22 sep-
tember is de sutelaktie in Oost-Stellingwarf 
te vienen. Maendagaovend 27 september is 
een reserve-aovend, veur as et op iene van de 
aovens regent.
Veur de uutgeveri’je van de Schrieversronte is 
et van groot belang dat de aktie goed verlo-
pen zal. Zonder de opbrengst van de sutelak-
tie zol oonze Schrieversronte niet zorgen kun-
nen veur al die mooie Stellingwarver boeken 

die uutgeven wodden en prachtige perjekten 
die daon wodden. Bestuur, passeniel en van-
zels de warkgroep die de aktie veurbereidt, 
hopen vanzels op ommeraek veul meensken 
die mithelpen willen om van disse altied zo 
gezellige aktie een groot sukses te maeken!
Zoas altied staon vanof vier ure de schaolen 
mit broties en heerlike sukerbolle klaor en 
wodt d’r zorgd veur koffie en thee. Ok nao de 
tied is d’r weer koffie, thee of fris mit wat d’r 
bi’j.  
Je opgeven kan tillefonisch deur even te 
bellen mit et kantoor. Et nommer is 0516-
451108. Opgeven via de mail kan vanzels ok, 
oons mailadres is info@stellingwarfs.nl
Mit mekeer hopen we vanzels op hiel veul 
sutelders! Daoromme: doe mit en geef je op! 
Graeg tot kiek es op maendag 6 september! 

Van de buroredakteur

Sutelaktie 2021

E t belooft een mooi weekaende te wod-
den, et eerste weekaende van septem-
ber. Een ni’j begin. Stichting Kunstwerf 

eupent et ni’je seizoen mit een uutgebreid 
kultureel pergramme in Oost-Stellingwarf. Et 
komt in et plak van de jaorlikse Keunstroute 
- tredisioneel rond de pinksterdaegen, mar 
dit jaor veur de twiede keer niet deurgaon 
vanwegens de pandemie. De uutgebreide 
keunstroute van september dreegt as titel Te 
kunst en te kuier. Et thema is : Open!, of in geef 
Stellingwarfs: Eupen! 

Op dattien plakken laoten niet allienig beel-
dend keunsteners heur wark zien, mar bin 
ok optredens van muzikaanten, vertellers, 
clowns, spoken-wordartiesten, veurleesacts 
en poppetheater. Dat kan wezen in de tuun 
van een beeldend keunstener, mar ok in de 
dörpskarken van Oosterwoolde en Else, en 
een oold horekapaand in Appelsche.
En netuurlik bin ok Stellingwarver woord-
keunsteners van de perti’j.

Attie Nijboer en Grietje Bosma dregen op za-
oterdag- en zundagmiddag gedichten veur in 
de tuun van Galerie Friesgoed in Ni’jberkoop.
Freddie de Vries is op zaoterdagmiddag te 
vienen op et adres Veneburen 12 in Makkin-
ge, en Femmie van Veen is daor op zundag-
middag.
Veerder treedt de Berkoper Fred Hoekstra op 
zundag tussen de middag op in de karke in 
Else, en Hiltsje Jongsma is daor beide mid-
daegen. 
Kom kieken en luusteren! Biezunderheden 
over de artiesten en keunsteners, adressen en 
tieden kommen in een pergrammeboekien, 
dat her en der in Oost-Stellingwarf verspreid 
wodt. Kiek ok op https://kunstwerf.com

Philomène Bloemhoff-de Bruijn

Stellingwarver dichters en vertellers  
in aktie op 4 en 5 september

Van de redaktie

Ofscheidssymposium op 29 oktober
Op vri’jdagmiddag 29 oktober zal in et MFA in Berkoop et ofscheidssymposium holen 
wodden vanwegens et ofscheid van Sietske Bloemhoff as direkteur van de Stellingwarver 
Schrieversronte. As corona liekewel toch weer de kop opstikken zol, dan zal et symposium 
as webinar te volgen wezen. An et symposium zullen, as weens van Sietske, de volgende 
inleiders mitdoen: dr. Meindert Schroor, perf. dr. ir. Theo Spek en drs. Dennis Worst. In De 
Ovend van oktober zal d’r meer ommedaenken veur et symposium wezen. 

Van de buroredakteur

Stellingwarfs examen in coronatied

E en schoffien leden deden d’r weer 
doemverhaelen de ronde in mit naeme 
laandelike media, hoewel hier en daor 

toch wel mit wat positieve benaoderings. 
Et Nedersaksisch staot onder drok bi’j jon-
geren en zol op den duur verdwienen is de 
strekking. SONT-veurzitter dr. Hans Gerritsen 
schreef naor anleiding d'r van benaemens 
zien orgenisaosie een opiniërend stok. 

Et Nedersaksisch is springlevend, lat hi’j zien. 
Et is de ambisie van overheden en streektael- 
instellings in et Nedersaksisch Taelgebied om 
de pesisie van et Nedersaksisch te verstarken. 
Tael is gien netuurverschiensel, vervolgt Ger-
ritsen. Et wodt dreugen deur meensken. (…). 
De tael is doende mit een revival. Om die po-
sitieve trend vaaste te holen is netuurlik meer 
neudig en hi’j vervolgt dan ok: ‘Dat is dan ok 

de mooie opdracht veur de streektaelinstel-
lings (…). Et Nedersaksisch het perspektief!' 
Gerritsen zien opiniestok verscheen o.e. in et 
Dagblad van het Noorden. De volledige tekst 
is ok te lezen op de SONT-webstee:  
www.sont.nl > 'nieuws'.

Ok disse meitied deden de ooldste 
kiender van et Comprix College weer 
examen in et vak Stellingwarfs. De les-

sen weren deur de corona online, en zo was 
et ok mit et examen. Et mondeling examen 
wodde ofneumen deur Sietske Bloemhoff 
en juf Ageeth Bos. Naost een mondeling diel 
was d’r krek as in de eerdere jaoren ok een 
schriftelik pat. Daorin mossen de leerlingen 
een verhaeltien in et Stellingwarfs vertaelen, 
en een Stellingwarfstaelig gedicht van Jan 

Veldhuzen wodde ommezet in et Nederlaans.
Et Stellingwarfs op et Comprix College is
veural bedoeld as een middel om te leren 
hoe aj’ een tael in de macht kriegen. Woorties 
leren, diktees maeken en ok grammatika-
oefenings heuren d’r bi’j. Ok hebben de kien-
der een taelonderzuuk daon naor streektae-
len. Et examen was op 21 april en kotleden 
bin ok de certifikaoten uutdield. ‘Wi’j bin zo 
bliede as protters dat we slaegd binnen,’ in de 
eigen woorden van de kiender.

Van de redaktie

Stellingwarfs en aander Nedersaksisch 
hebben perspektief

Et liek in de Lende
Oflopen 9 juli verscheen van Johan Veenstra 
zien ni'jste boek Et liek in de Lende. Omreden 
disse Ovend doe al drokklaor was zal d'r in 
die van oktober ommedaenken wezen veur 
de prissentaosie d'r van. 

